
Anar Eyvazov:  Ermənistanın Azərbaycanla  
dövlət sərhədindəki mövqelərimizi atəşə tutması 

ordumuzu açıq şəkildə təxribata çəkmək cəhdidir
 � Ötən sutka ərzində Ermənistanın Berd, Çəmbərək, 

Vardenis və Qafan rayonlarından Tovuz, Gədəbəy, Daşkəsən, 
Qubadlı və Zəngilanda yerləşən mövqelərimiz atəşkəs rejimini 
kobud şəkildə pozan düşmən tərəfindən atəşə tutulub. 
Ermənistanın, xüsusilə Azərbaycanla dövlət sərhədində 
yerləşən mövqelərimizi atıcı silahlar, top və minaatanlardan 
atəşə tutması təhrikedici mahiyyət daşımaqla ordumuzu açıq 
şəkildə təxribata çəkmək cəhdidir. 

Bu barədə Müdafiə Nazirliyinin 
mətbuat xidmətinin mətbuat katibi 
polkovnik-leytenant Anar Eyvazov 
noyabrın 3-də Hərbi  İnformasiya 
Mərkəzində keçirilən brifinqdə deyib.

Mətbuat katibi qeyd edib ki, dö-
yüş əməliyyatları əsasən cəbhənin 
Ağdərə, Xocavənd, Zəngilan və Qu-
badlı istiqamətlərində davam edib. 
Cəbhənin bir neçə istiqamətindəki 
mövqelərimizə, xüsusən azad 
edilmiş ərazilərə yenidən hücum-
lar edən düşmən şəxsi heyət və 

texnika baxımından itkilər verərək 
geri çəkilməyə məcbur edilib. 
Sutka ərzində daimi dislokasiya 
məntəqəsində, səngərlərdə və 
atəş mövqelərində düşmənin xeyli 
sayda canlı qüvvəsi, 4 ədəd “Qrad” 
yaylım atəşli reaktiv sistemi, 1 ədəd 
KUB zenit-raket kompleksi, 9 ədəd 
müxtəlif tipli topu, 2 ədəd sursatla 
dolu yük maşını və sursat anbarı, o 
cümlədən cəbhədə uçuş keçirməyə 
cəhd göstərən taktiki pilotsuz uçuş 
aparatı məhv edilib. 

“Əminliklə deyə bilərik ki, 
Azərbaycan Ordusunun döyüş takti-
kası ilə məqsədyönlü şəkildə bütün 
istiqamətlərdə sıxışdırılan düşmən 
ağır itkilər verərək geri çəkilməyə 
məcbur edilir, həmçinin xeyli sayda 
hərbi qənimət ələ keçirilir. Hazırda 
qoşunlarımız əməliyyat şəraitinə 
nəzarət edir”, - deyə Anar Eyvazov 
vurğulayıb. 

Mətbuat katibi bildirib ki, 
Ermənistan tərəfindən fərqli olaraq 
Azərbaycan Ordusu əks-hücum 
əməliyyatını beynəlxalq humanitar 
hüquq norma və prinsiplərinə uyğun 
olaraq həyata keçirir. Düşmənin canlı 
qüvvəsi və legitim hərbi hədəfləri 
dəqiq atəş zərbələri ilə məhv edilir. 
Pərakəndə şəkildə fəaliyyət göstərən 
düşmənin döyüş meydanındakı 
vəziyyətdən xəbəri olmayan hərbi-
siyasi rəhbərliyi hələ də uydurma 
məlumatlarla daxili auditoriyaya 
təsəlli verir. Bu yalanlarla aldadıla-
raq işğal altındakı ərazilərə gətirilən 
döyüşçülərin məhv edilmədən öncə 
həqiqəti dərk etmələri və silahı yerə 
qoyub könüllü şəkildə təslim olmağı 
onların sağ qalmaları üçün yeganə 
yoludur. Qələbə bizimlədir. 

“Xalq qəzeti”

Düşmənin əlahiddə zirehli tank taborunun komandiri məhv edilib
 � Cəbhənin Ağdərə istiqamətində yerləşən Ermənistan 

silahlı qüvvələrinin 10-cu dağatıcı diviziyasının müdafiə 
zolağında düşmənin bir neçə tankı sıradan çıxarılıb.

Müdafiə Nazirliyinin mətbuat 
xidmətindən bildirilib ki, bölmələrimiz 
tərəfindən görülən tədbirlər 
nəticəsində 77-ci əlahiddə zirehli tank 
taborunun komandiri, podpolkovnik 
Nelson Akopcanyan məhv edilib.

***
Noyabrın 3-də Ermənistan silahlı 

qüvvələri cəbhənin Ağdərə, Ağdam 
və Xocavənd istiqamətində hücuma 

keçməyə cəhd göstərib.
Müdafiə Nazirliyinin mətbuat 

xidmətindən bildirilib ki, bölmələrimiz 
tərəfindən görülən qəti tədbirlər 
nəticəsində düşmən hücumunun 
qarşısı alınıb və o, ağır itkilərə məruz 
qalaraq geri çəkilməyə məcbur edilib.

Hazırda qoşunlarımız əməliyyat 
şəraitinə nəzarət edir. 

***
Bölmələrimizin gördüyü tədbirlər 

nəticəsində Ermənistan silahlı 
qüvvələrinin Xankəndi yaxınlığında 
yerləşən daha iki sursat anbarları 
məhv edilib. 

Bu barədə Müdafiə Nazirliyinin 
mətbuat xidmətindən bildirilib.

***
Ermənistan Müdafiə Na-

zirliyi ictimaiyyəti yanlış 
məlumatlandırmaqda davam edir. 

Müdafiə Nazirliyinin mətbuat 
xidmətindən bildirilib ki, Ermənistan 
tərəfinin erməni mövqeləri 
istiqamətində artilleriya zərbələri 
endirməsi nəticəsində, guya bir neçə 
mərminin İran ərazisinə düşməsi 
barədə xəbər “boş patronla havaya 
güllə atmaq” kimidir.

Birincisi, döyüş əməliyyatları çox-

dan sərhəddən şimal istiqamətində 
və İran ərazilərindən xeyli uzaqlıqda 
aparılır.

İkincisi, nəzərə alsaq ki, 
Azərbaycan Ordusu döyüş 
əməliyyatlarını şimal istiqamətində 
keçirir, yəni İranla həmsərhəd 
ərazilərdən işğal altındakı ərazilərin 
dərinliyinə doğru, hətta nəzəri 
cəhətdən belə bölmələrimizin atdığı 

mərmilər İran ərazisinə heç cür düşə 
bilməz.

Göründüyü kimi, Ermənistan 
Müdafiə Nazirliyinin nümayəndəsi 
məlumat mətnini yenidən səhv salıb.

***
Ermənistan tərəfi hər zaman 

olduğu kimi, yenə də yalan, şişirdilmiş 
ssenarilər əsasında yazılmış nağıl-
ları ilə uğursuzluqlarını gizlətməyə 
və narazı əhalisini sakitləşdirməyə 
çalışır. Belə ki, bu dəfə düşmən guya 
cəbhənin şimal istiqamətində ordu-
muzun “diversiya qrupunun” artille-
riya atəşinə tutulması və itki verərək 
geri çəkilməsi barədə növbəti yalan 
məlumat yayıb. 

Müdafiə Nazirliyinin mətbuat 
xidmətindən bildirilib ki, qarşı tərəfin 
yaydığı bu məlumat da tamamilə de-
zinformasiyadır və düşmənin növbəti 
fantaziyasıdır.

***
Cəbhənin Xocavənd istiqamətində 

gedən döyüşlərə cəlb edilən 
Ermənistan silahlı qüvvələrinin 
2-ci motoatıcı alayına vurulan atəş 
zərbəsi ilə xeyli sayda şəxsi heyət 
məhv edilib və döyüş texnikası sıra-

dan çıxarılıb.
Müdafiə Nazirliyinin mətbuat 

xidmətindən verilən məlumata görə, 
həmçinin alay komandirinin fərarilik 
edərək qaçdığı və D-20 artilleriya divi-
zionunun hərbi qulluqçularının itkin 
düşdüyü də məlum olub.

***
Düşmənin, guya cənub 

istiqamətində bölmələrimizin mi-
naatan taqımını məhv edərək, 
vacib sənədləri əldə etməsi barədə 
Ermənistan mətbuatının yaydığı 
xəbər cəfəngiyatdan başqa bir şey 
deyil.

Bu barədə Müdafiə Nazirliyinin 
mətbuat xidmətindən bildiriblər.

***
Ermənistan tərəfinin cəbhənin 

cənub sahəsində Azərbaycan Or-
dusunun bölmələrinin guya əvvəlki 
mövqelərinə atıldığı barədə yaydığı 
məlumat tamamilə həqiqətə uyğun 
deyil. 

Müdafiə Nazirliyinin mətbuat 
xidmətindən bildiriblər ki, Azərbaycan 
Ordusu cəbhənin bütün sahələrində 
düşmən üzərində tam taktiki və 
atəş üstünlüyünə malikdir. Düşmən 

məqsədyönlü şəkildə və metodik 
olaraq mövqelərindən sıxışdırılır.

***
Ermənistan mətbuatında guya 

Şuşa şəhərinə qadağan olunmuş 
döyüş sursatının atılması barədə 
yayılan xəbər dezinformasiyadır.

Bu barədə Müdafiə Nazirliyinin 
mətbuat xidmətindən bildiriblər.

***
Noyabrın 2-də Azərbaycan 

Respublikasının Zəngilan rayonu 
istiqamətində Ermənistan ilə dövlət 
sərhədində düşmənin növbəti 
təxribatının qarşısı alınıb.

Müdafiə Nazirliyinin mətbuat 
xidmətindən  bildiriblər ki, Ermənistan 
ərazisindən bölmələrimizə hücum 
edərək dövlət sərhədindəki əlverişli 
yüksəklikləri ələ keçirməyə cəhd edən 
düşmənin kəşfiyyat-diversiya qrupu 
zərərsizləşdirilib.

Düşmən döyüş itkilərini və silah-
sursatlarını ərazidə ataraq geri qaç-
mağa məcbur edilib.

***
Ermənistan hazırda elə bir 

vəziyyətdədir ki, artıq nə edəcəyini 
və hansı yalan və böhtan xarak-
terli məlumat yayacağını bilmir. 
Düşmən Azərbaycan hərbi avia-
siya vasitələrinin guya Şuşa və 
Xankəndidə dinc əhalini atəşə tutma-
sı barədə yalan məlumatlar yaymağa 
davam edir.  

Bu barədə Müdafiə Nazirliyinin 
mətbuat xidmətindən bildirilib. 

“Biz bir daha bildiririk ki, 
Azərbaycan Ordusu dinc əhali və 
mülki infrastruktura atəş açmır”, –
deyə məlumatda qeyd olunur.

“Xalq qəzeti”

Azərbaycanın baş prokuroru BMT-nin İnsan Hüquqları 
üzrə ali komissarına rəsmi məktub ünvanlayıb

Baş Prokurorluğun mətbuat 
xidmətindən AZƏRTAC-a bildiriblər ki, 
baş prokuror Ermənistanın təcavüzü 
nəticəsində Azərbaycan Respublika-
sının ərazisində insan hüquqlarının 
və beynəlxalq humanitar hüququn 
normalarının kobud şəkildə pozulma-
sı, həmçinin Bərdə rayonunun mülki 
əhali üçün istifadəsi beynəlxalq hü-
quqla qadağan edilmiş “claster” bom-
baları ilə atəşə tutulması nəticəsində 
xeyli sayda insanların həlak olması 
və yaralanması faktlarına 2020-ci il 
2 noyabr tarixli bəyanatında diqqət 
yetirdiyinə görə təşəkkürünü bildirib.

Bununla yanaşı, diqqətə çatdı-
rılıb ki, Ermənistan silahlı qüvvələri 
tərəfindən yarım milyon əhalisi 
olan, münaqişə zonasından 100 

kilometrdən artıq məsafədə yerləşən 
Azərbaycanın ikinci böyük şəhəri 
Gəncənin oktyabrın 4-də, 5-də, 
8-də, 11-də və 17-də Ermənistan 
ərazisindən ballistik raket atəşinə 
məruz qalması nəticəsində 6-sı uşaq, 
10-u qadın olmaqla 26 mülki şəxs 
həlak olub, 32-si uşaq, 57-si qadın 
olmaqla 142 nəfər müxtəlif dərəcəli 
bədən xəsarətləri alıb.

Həmçinin qeyd edilib ki, 
Ermənistan silahlı qüvvələri 
tərəfindən Azərbaycanın strateji 
obyektləri olan Mingəçevir su və 
istilik elektrik stansiyaları, Bakı-Tbi-
lisi-Ceyhan və Bakı-Novorossiysk 
neft kəmərləri, Oğuz-Qəbələ-
Bakı su kəməri hədəfə alınmaqla 
müxtəlif tarixlərdə raket atəşlərinə 

məruz qalıb.
Eyni zamanda, bəyanatda qeyd 

edilən iki erməni hərbçisinin, guya 
Azərbaycan hərbi qulluqçuları 
tərəfindən qeyri-insani rəftara məruz 
qalmaqla öldürülməsi barədə yayıl-
mış videomateriallar əsasında Baş 
Prokurorluqda araşdırmanın apa-
rılması və həmin videoların saxta 
olmasının müəyyən edilməsi barədə 

də məlumat verilib.
Göstərilən hadisələr bəyanatda 

yer almadığı üçün narahatlığını ifadə 
edən baş prokuror gələcək bəyanat 
və hesabatlarda Gəncə şəhərində 
mülki əhalimizə qarşı törədilmiş 
cinayət faktlarının və digər zəruri 
məlumatların qeyd edilməsini xahiş 
etməklə bununla bağlı ətraflı material-
ları təqdim edib.

 � Azərbaycan Respublikasının baş prokuroru Kamran 
Əliyev BMT-nin İnsan Hüquqları üzrə ali komissarı Mişel 
Baçeletə rəsmi məktub ünvanlayıb.

Azərbaycanla Pakistan  
arasında mülki aviasiya  

sahəsində əməkdaşlıq genişlənir

Görüş zamanı tərəflər Azərbaycan və 
Pakistan arasında mülki aviasiya sahəsində 
ikitərəfli əməkdaşlıq məsələlərini, həmçinin 
sərnişin axınının və yük daşımalarının 
artırılması üzrə perspektiv planları müzakirə 
etmişlər.

Səfir bildirmişdir ki, 2019-cu ildə 40 
mindən artıq Pakistan vətəndaşı Azərbaycanı 
ziyarət etmişdir və COVID-19 pandemiyası 
sona çatdıqdan və beynəlxalq uçuşlarla bağlı 
məhdudiyyətlər aradan qaldırıldıqdan sonra 
bu rəqəm daha da artacaqdır.

Eyni zamanda, səfir Azərbaycan 
vətəndaşlarının turizm məqsədilə və ticarətin 
inkişafı üçün Pakistana səyahətə böyük ma-
raq göstərdiklərini də qeyd etmişdir.

C.Əsgərov qeyd etmişdir ki, birbaşa hava 
əlaqəsinin açılması iki ölkə arasında turizmin 
və işgüzar münasibətlərin inkişafına əlavə 
təkan verəcəkdir.

2020-ci ilin yanvar ayında Azərbaycan 
və Pakistanın milli aviadaşıyıcıları arasında 
imzalanmış Kod-şerinq sazişini xatırladan 
C.Əsgərov beynəlxalq hava əlaqələri bərpa 
edildikdən sonra, hər hansı məhdudiyyət 
qoyulmadan, hər iki ölkənin istənilən hava li-
manına müntəzəm sərnişin reyslərinin həyata 
keçirilməsini təklif etmişdir.

"Azərbaycan Hava Yolları" QSC-nin 
mətbuat xidməti bildirir ki, Pakistanla 
Azərbaycan arasında birbaşa reyslərin açıl-
masına tələbat çoxdan yaranmışdır. Birbaşa 
reyslər uçuş vaxtını azı üç saatadək azaltma-
ğa imkan verəcək, iki qardaş ölkə arasında 
siyasi, iqtisadi və mədəni əlaqələrin daha da 
dərinləşdirilməsinə zəmin yaradacaqdır.   

“Xalq qəzeti”

 � Dünən Pakistanın 
Azərbaycandakı səfiri Bilal 
Hayenin AZAL-ın prezidenti 
Cahangir Əsgərovla görüşü 
keçirilmişdir.

Baş Prokurorluq: Ermənistanın təxribatları 
nəticəsində 2488 ev, 97 yaşayış binası və  

461 mülki obyekt yararsız vəziyyətə düşüb
 � Azərbaycan Respublikasının Baş Prokurorluğu Ermənistanın 

təxribatları nəticəsində sentyabrın 27-dən noyabrın 3-dək dinc əhaliyə qarşı 
törədilmiş cinayətlərin statistikasını təqdim edib.

Baş Prokurorluğun mətbuat xidmətindən 
bildiriblər ki, Ermənistan silahlı qüvvələrinin 
yaşayış məntəqələrimizi ağır artilleriya 
qurğularından və raket sistemlərindən atəşə 
tutması nəticəsində mülki şəxslərdən 91 
nəfər həlak olub, 405 nəfər isə xəsarət alıb. 
Bundan başqa, Ermənistan ordusunun inten-
siv ağır artilleriya və raket atəşi nəticəsində 
2488 ev, 97 çoxmənzilli yaşayış binası və 
461 mülki obyekt yararsız vəziyyətə düşüb. 

Qeyd edək ki, rəşadətli Azərbaycan 
Ordusunun sarsıdıcı cavab zərbələri qarşı-

sında sürətlə geri çəkilən düşmən beynəlxalq 
hüququn norma və prinsiplərini, 1949-cu il ta-
rixli Cenevrə konvensiyaları və onların Əlavə 
protokollarını, BMT-nin Təhlükəsizlik Şura-
sının qərar və qətnamələrini kobud şəkildə 
pozaraq, Azərbaycanın dinc əhalisini qəsdən 
hədəfə almaqla döyüş əməliyyatlarının 
aparıldığı bölgədən uzaqlıqda yerləşən 
Azərbaycan şəhərlərini və əhalinin sıx yaşa-
dığı məntəqələri intensiv atəşə tutur. 

“Xalq qəzeti”

“Huffington Post”: Ermənistan 
silahlı qüvvələri Azərbaycanda mülki 
vətəndaşları və məktəbləri hədəfə alır

AZƏRTAC xəbər verir ki, bu 
fikirlər Azərbaycanın UNESCO 
yanında daimi nümayəndəsi 
səlahiyyətlərini icra edən Ayaz 
Qocayevin “Huffington Post” por-
talında dərc olunmuş məqaləsində 
yer alıb.

Məqalədə Ermənistanın silahlı 
qüvvələri tərəfindən münaqişə 
zonasından uzaqda yerləşən mülki 
obyektlərin, mülki infrastruktu-
run raket atəşinə tutulmasından, 
məktəblərin, tarixi və mədəniyyət 
abidələrinin, yaşayış binalarının, 
fərdi evlərin dağıdılması haqqında 
məlumat verilib.

A.Qocayev erməni si-
lahlı qüvvələrinin müharibə 
cinayətlərini, o cümlədən 
Azərbaycanın mülki əhalisinin 
hədəfə alınmasını pisləyib. 
Qeyd edib ki, bununla Ermənistan BMT 
Təhlükəsizlik Şurasının qətnamələrini, eləcə 
də beynəlxalq humanitar hüququ kobud 
şəkildə pozub.

Diqqətə çatdırılıb ki, Qarabağ münaqişəsi 
ilə bağlı məlumatlarda qərəzliliyə yol 

verilməməlidir. İnsan hüquq müdafiəçiləri 
zərərçəkən Azərbaycan xalqının səsini 
eşitməli, qətlə yetirilən insanların yaxınları-
na və yaralanan mülki şəxslərə, müharibə 
səbəbindən qaçqın çevrilən ailələrə dəstək 
və yardım göstərməlidirlər.

Azərbaycanın münaqişə zonasından uzaqda yerləşən, əhalinin 
sıx məskunlaşdığı, eləcə də tarixi və mədəniyyət abidələri ilə zəngin 
olan Gəncə şəhəri, sənaye şəhəri Mingəçevir, Xızı, Abşeron, Ağdam, 
Ağcabədi, Goranboy, Bərdə, Beyləqan, Tərtər rayonları Ermənistan 
silahlı qüvvələri tərəfindən raket atəşinə tutulub, nəticədə qadın və 
uşaqlarda daxil olmaqla, çox sayda mülki sakin həlak olub, evlər dağı-
lıb. Erməni hərbçiləri Azərbaycanın əhalisinə və tarixi irsinə qarşı total 
müharibə aparır.

AZƏRBAYCAN RESPUBLİKASI 
NAZİRLƏR KABİNETİNİN QƏRARI
№ 431                                                   Bakı şəhəri, 30 oktyabr 2020-ci il 

“Aqrar sığorta Qaydaları”nın təsdiq 
edilməsi haqqında

“Aqrar sığorta haqqında” Azərbaycan 
Respublikasının 2019-cu il 27 iyun tarixli 
1617-VQ nömrəli Qanununun tətbiqi və 
Aqrar Sığorta Fondunun yaradılması barədə” 
Azərbaycan Respublikası Prezidentinin 2019-
cu il 19 avqust tarixli 809 nömrəli Fərmanının 

2.3.2-ci yarımbəndinin icrasını təmin etmək 
məqsədilə Azərbaycan Respublikasının 
Nazirlər Kabineti qərara alır:

“Aqrar sığorta Qaydaları” təsdiq edilsin 
(əlavə olunur).

Əli ƏSƏDOV 
Azərbaycan Respublikasının Baş Naziri

Qeyd: Qərara edilmiş əlavələrin tam mətni ilə www.nk.gov.az və  
www.xalqqazeti.com saytlarında tanış ola bilərsiniz.

Hicran
Машинописный текст
S.6.




